
Annotatsiya. Ushbu maqolada sanʼatga oid aforizmlarning lingvokulturologik tahlili amalga oshirilgan. Aforizmlar 
til va madaniyat kesishgan nuqtada joylashgan boʻlib, ular xalqning estetik qarashlari, sanʼatga boʻlgan munosabati 
hamda milliy tafakkurining ifodasi sifatida namoyon boʻladi. Ingliz va oʻzbek tillaridagi aforizmlar misolida 
sanʼatning jamiyatdagi oʻrni, sanʼatkor obrazining talqini hamda tarjima jarayonidagi lingvokultural tafovutlar 
yoritib berilgan. Tadqiqotda aforizmlarning semantik va madaniy jihatlari tahlil qilinib, ularning xalq ongida 
shakllangan sanʼat tushunchasini aks ettirishi ochib beriladi. 

Abstact. This article presents a linguocultural analysis of aphorisms related to art. Aphorisms exist at the 
intersection of language and culture, serving as expressions of a peopleʼs aesthetic views, their attitude toward art, 
and reflections of national thinking. Using examples of aphorisms in English and Uzbek, the study explores the role 
of art in society, interpretations of the artistʼs image, and linguocultural differences that arise in the process of 
translation. The research analyzes the semantic and cultural aspects of aphorisms and reveals how they reflect the 
peopleʼs conceptualization of the essence of art. 

Kirish. Aforizmlar har bir xalqning madaniyati, dunyoqarashi va tarixiy tajribasining 

aksidir. Ular qisqa, mazmunli va chuqur fikrlarni oʻzida mujassam etgan boʻlib, koʻpincha 

hayotiy tajriba, estetik qarash va axloqiy meʼyorlarning ifodasi sifatida xizmat qiladi. Ayniqsa, 

sanʼatga oid aforizmlar xalqning estetik idealini, sanʼatga boʻlgan munosabatini, uning 

jamiyatdagi oʻrnini ifodalaydi. Ushbu maqolada sanʼatga oid aforizmlarning lingvokulturalogik 

tahlili amalga oshiriladi, yaʼni ularning tilshunoslik va madaniyatshunoslik nuqtai nazaridan 

qanday mazmun kasb etishi oʻrganiladi [5]. 

Adabiyotlar tahlili va metodologiya. Aforizmlar xalq tafakkurining mahsuli boʻlib, 

ular orqali tilning madaniy xususiyatlari, qadriyatlar tizimi namoyon boʻladi. Sanʼatga oid 

aforizmlar odatda quyidagi yoʻnalishlarda namoyon boʻladi: 

Sanʼat jamiyatda quyidagicha xarakterlanadi: 

Sanʼat har bir jamiyatning madaniy, maʼnaviy va ijtimoiy hayotida beqiyos ahamiyatga 

ega. U insoniyat tafakkurining mahsuli boʻlib, estetik goʻzallikni ifodalash, ijtimoiy 

muammolarni yoritish, axloqiy qadriyatlarni targʻib qilish kabi koʻplab funksiyalarni bajaradi. 

Aforizmlar esa bu jarayonni qisqa, lekin chuqur maʼno bilan ifodalaydi. 

Sanʼat orqali jamiyatda kechayotgan oʻzgarishlar, qarama-qarshiliklar, gʻoyalarning 

toʻqnashuvi ifodalanadi. Bu xususiyat koʻplab aforizmlarda ochiq aks etadi: 

“Sanʼat – bu jamiyatning vijdonidir.” (Lev Tolstoy) 

“Sanʼat – bu haqiqatni izlash yoʻli.” (Albert Kamyu) 

“Sanʼat odamlarni oʻylashga majbur qiladi.” (Banksy) 

Misol uchun, oʻzbek adabiyotida Hamza Hakimzoda Niyoziy, Choʻlpon, Abdulla Qodiriy 

kabi sanʼatkorlar asarlari orqali oʻz davrining ijtimoiy muammolarini koʻtarib chiqqan. Bu 

orqali sanʼat ijtimoiy ongni uygʻotuvchi kuch sifatida xizmat qilgan. Sanʼat insonga goʻzallikni 

anglatadi, estetik zavq beradi, qalbni poklaydi. Shu sababli, u axloqiy va maʼnaviy tarbiya 

vositasi sifatida qadrlanadi [1]. 

“Sanʼat qalbni uygʻotadi.” (Fyodor Dostoyevskiy) 

“Sanʼat insonni inson qiladi.” (Iohann Volfgang Gёte) 

Oʻzbek xalq maqollarida ham bu gʻoya bor: 

“Sanʼat – yurakdan chiqqan, yurakka yetar”. 

“Sanʼat koʻrmagan – hayot koʻrmagan”. 

Bu maqollar sanʼatning ichki dunyoni boyituvchi, insonni ruhiy jihatdan tarbiyalovchi 

kuchga ega ekanini anglatadi. Sanʼat asarlari orqali jamiyat oʻz tarixini, urf-odatlarini, 

dunyoqarashini saqlab qoladi. Masalan, miniatyuralar, maqom sanʼati, xalq qoʻshiqlari, teatr va 

badiiy adabiyot xalqning tarixiy xotirasini avloddan-avlodga yetkazadi. 

“Sanʼat – bu oʻtmish bilan kelajak oʻrtasidagi koʻprikdir.” (Anri Matis) 

“Sanʼat tarixni soʻzsiz aytadi.” (Xalq maqoli) 

Oʻzbek sanʼatida bu jihat ayniqsa teatrda va adabiyotda yaqqol koʻzga tashlanadi. 

Masalan, Abdulla Qahhor asarlari oʻz davridagi jamiyat muammolarini chuqur tahlil qilgan, shu 

orqali xalq xotirasida iz qoldirgan. Sanʼat milliy identifikatsiyani shakllantiradi va 

mustahkamlaydi. Xalq qoʻshiqlari, raqslari, milliy naqshlar va bezaklar orqali bir xalq boshqa 

xalqlardan ajralib turadi. 

“Sanʼat – bu xalqning ruhi.” (Tomas Mann) 

“Sanʼat orqaligina bir xalq oʻzini tanitadi.” (Rabindranat Tagor) 

Oʻzbek milliy sanʼati – masalan, “Lazgi” raqsi yoki “Shashmaqom” – xalqning oʻziga xos 

madaniy belgilaridir [1]. 

Sanʼatkor – bu nafaqat goʻzallik yaratadigan, balki jamiyat oldida maʼnaviy, estetik va 

ijtimoiy masʼuliyatni zimmasiga olgan shaxsdir. Sanʼatkor faoliyati orqali jamiyatga taʼsir qiladi, 

uni tarbiyalaydi, oʻylantiradi, baʼzan esa oʻzgarishlarga undaydi. Bu jihat koʻplab aforizmlar, 

maqollar va adabiy asarlarda oʻz aksini topgan. 

“Sanʼatkor – haqiqatni aytishga jurʼat etadigan yagona kishidir.” (Fryans Kafka) 

Sanʼatkor koʻpincha jamiyatdagi mavjud muammolarni yashirmaydi, balki ularni ochib 

beradi. Masalan, oʻzbek yozuvchisi Abdulla Qodiriyning “Oʻtkan kunlar” romani orqali sanʼatkor 

oʻz jamiyatidagi ijtimoiy adolatsizliklarni fosh etgan [2]. 

“Sanʼatkor elning yuragini tinglab, qalbidan soʻzlaydi.” 

Oʻzbek anʼanaviy qarashlarida sanʼatkor xalq uchun, xalq bilan yashaydigan shaxs 

sifatida talqin etiladi. U xalqning dardini, quvonchini, orzu-umidini ifodalaydi. Masalan, 

Toʻxtasin Jalilov, Komiljon Otaniyozov kabi hofizlar ijodida xalq ruhiyati yaqqol aks etadi. 

“Sanʼatkor – bu ruhlarning muallimi.” (Platon) 

Bu fikrga koʻra, sanʼatkorning asosiy vazifasi inson qalbiga, ruhiyatiga murojaat qilish, 

uni goʻzallik sari yetaklashdir. Bu jihat, ayniqsa, buyuk mutafakkirlar – Alisher Navoiy, 

Rabgʻuziy, Shakespeare ijodida koʻzga tashlanadi. 

“Sanʼatkor – yurak bilan koʻradigan kishidir.” (Oskar Uayld) 

Sanʼatkorning nigohi faqat tashqi dunyoga emas, balki insonning ichki kechinmalariga 

ham yoʻnaltirilgan boʻladi. 

 “Sanʼatkor har bir soʻzi va har bir chizigʻi uchun javobgardir.” (Pablo Pikasso) 

Sanʼatkor yolgʻon gapirmasligi, gʻarazli niyatlarga xizmat qilmasligi, faqat haqiqatni 

ifodalashi lozim. Shuning uchun koʻplab sanʼatkorlar tarixda haqiqat uchun kurashgan, 

qatagʻonlarga uchragan. Misol uchun, rus yozuvchisi Aleksandr Soljenitsinning ijodi Sovet 

totalitar tizimiga qarshi chiqqan. U “sanʼat haqiqat uchun javobgardir” degan gʻoyani ilgari 

surgan. Sanʼatkor nafaqat estetik, balki axloqiy javobgarlikni ham oʻz zimmasiga oladi. U ijodi 

orqali ijtimoiy qadriyatlarni shakllantiradi.“Sanʼatkor – xalq ongining charxi.” (Xalq maqoli) 

“Sanʼatkorning soʻzi qurolga aylanishi mumkin.” (Albert Kamyu) 

Bu degani, sanʼatkor har bir asari, chiqishi, ijtimoiy pozitsiyasi bilan jamiyatga taʼsir 

qiladi. Ayniqsa bugungi global informatsion davrda bu masʼuliyat yanada ortgan [4]. 

Ingliz tilida sanʼatkorlar koʻpincha individual yaratuvchi sifatida talqin qilinadi: 

“An artist is not paid for his labor, but for his vision.” (James Whistler). Bu fikrda 

sanʼatkorning ichki dunyosi va qarashlari asosiy oʻrinda turadi. 

Oʻzbek madaniyatida esa sanʼatkor koʻproq xalq xizmatkori, maʼnaviy yetakchi sifatida 

qaraladi: 

“Sanʼatkor elning toʻnini kiygan odam.” (Xalq maqoli). Bu lingvokultural farq ikki 

xalqning sanʼatkorlarga boʻlgan yondashuvida oʻz aksini topadi. 

Muhokama. Estetik qadriyatlar – bu insonlar tomonidan goʻzallik, uygʻunlik, nafislik, 

yuksak ruhiyat va sanʼat orqali ifodalangan hissiy-axloqiy mezonlardir. Bu qadriyatlar har bir 

millatning madaniy merosi, tafakkuri va ruhiyatida oʻz aksini topgan boʻlsa-da, ularning 

universalligi – yaʼni har bir inson va jamiyat tomonidan anglanishi va qadrlanishi — global 

hodisa sifatida eʼtirof etiladi. 

“Goʻzallik dunyoni qutqaradi.” (Fyodor Dostoyevskiy). Bu aforizm shuni koʻrsatadiki, 

goʻzallik faqat tashqi emas, balki ichki – axloqiy va ruhiy yuksaklik sifatida qaraladi. Turli 

madaniyatlarda bu qadriyat oʻxshash shakllarda ifodalanadi 

“Beauty is truth, truth beauty.” (John Keats). Bu yerda goʻzallik haqiqat bilan 

tenglashtirilmoqda — bu esa estetik qadriyatlarning falsafiy yondashuvini anglatadi. 

“Goʻzallik – koʻngilning quvonchi”. 

“Koʻngilni ochgan goʻzallik – haqiqatga olib boradi.” 

Bu maqollar orqali oʻzbek xalq estetikasi ham goʻzallikni yurak va koʻngil orqali anglaydi. 

“Sanʼat – bu tuygʻular uygʻunligining tilidir.” (Leo Buscaglia). Masalan, oʻzbek 

meʼmorchiligida (Registon, Shohi Zinda) naqshlar, bezaklar va simmetriya orqali uygʻunlikka 

erishiladi. Xuddi shunday, Yevropa sanʼatida – masalan, Leonardo da Vinchining “Mona Liza” 

asarida yuzdagi simmetrik tabassum – estetik zavqni uygʻotadi. 

Musiqa eng universal estetik til sanaladi. Turli xalqlarda kuylar, ritmlar, ohanglar turli 

boʻlishi mumkin, ammo ularning taʼsiri barcha madaniyatlarda bir xil: ruhiy tasalli, ilhom, 

motivatsiya beradi [3]. 

“Musiqa – bu qalblar tilidir.” (Kahlil Gibran). 

Oʻzbek musiqasida: Shashmaqom — maʼnaviy tozalik, yuksaklikni ifodalaydi. Gʻarb 

musiqasida: Beethoven simfoniyalari — insoniy kurash va orzular ramzi sifatida talqin qilinadi. 

Bu musiqalar farqli madaniy zaminlarda paydo boʻlgan boʻlsa-da, inson qalbiga bir xil taʼsir 

qiladi — bu estetik qadriyatlarning universalligini isbotlaydi. 

Estetik qadriyatlar xalqaro madaniy aloqalarning asosiy vositasidir. Sanʼat orqali turli 

xalqlar bir-birini tushunadi, qadrlaydi va umumiy ruhiy asos yaratadi. 

“Goʻzallik til va chegaralarni tan olmaydi.” (Elif Shafak). 

Oʻzbek mumtoz adabiyoti (Alisher Navoiy) — Gʻarbda tarjima qilinib, estetik jihatdan 

qadrlanmoqda. 

Shakespeare – oʻzbek sahnalarida muntazam sahnalashtiriladi. Bu holatlar estetik 

qadriyatlarning milliy boʻlishi bilan birga, umumiy insoniy mazmunga ega ekanini koʻrsatadi. 

Estetik qadriyatlar koʻpincha axloqiy tushunchalar bilan chambarchas bogʻlangan 

boʻladi: poklik, sadoqat, mehr, saxovat kabi tushunchalar sanʼatda goʻzallik vositasi sifatida 

tasvirlanadi. 

“Haqiqiy goʻzallik – bu ezgulikdir.” (Mahatma Gandi). Bu fikr oʻzbek adabiyotida 

quyidagicha ifodalangan: “Goʻzallik – bu yurak pokligi, koʻzdagi nur va soʻzdagi halollikdir.” (Xalq 

hikmati). Masalan, Leonardo da Vinchining quyidagi aforizmi: “Sanʼat – bu koʻrinadigan 

haqiqatdir”. Bu ibora sanʼatni hayotning aks ettiruvchisi, ammo badiiy shaklda namoyon 

boʻluvchi ifoda sifatida talqin qiladi [4].  

Natija. Aforizmlarning lingvokultural tahlili ularning milliy xususiyatlarini ochib beradi. 

Masalan, ingliz va oʻzbek aforizmlarida sanʼatga boʻlgan munosabat baʼzan turlicha ifodalanadi. 

“Art is the lie that enables us to realize the truth.” (Pablo Picasso). Bu yerda sanʼat yolgʻon 

orqali haqiqatni anglatishga qodir kuch sifatida tasvirlanadi. 

“Sanʼat – yurakdan chiqqan soʻz bilan chizilgan suratdir.” 

“Sanʼat – qalbning nidosidir.” 

Bu aforizmlar sanʼatni inson qalbining ichki holatini ifodalovchi vosita sifatida 

koʻrsatadi. Bunda oʻzbek xalqi ruhiyatidagi lirizm, ichki sezgi va tuygʻularga urgʻu berilgan. 

Koʻplab aforizmlarda sanʼatkor shaxsiyatiga alohida eʼtibor qaratiladi. Masalan: 

“Sanʼatkor – yuragi bilan koʻruvchi insondir.” (Oskar Uayld). Bu yerda sanʼatkorning faqat texnik 

emas, balki ruhiy jihatdan ham nozik shaxs ekanligi koʻzda tutiladi. Oʻzbek madaniyatida esa: 

“Sanʼatkor el koʻnglini avaylab ijod qilur.” 

“Sanʼat – xalq yuragidan jo boʻlgan neʼmat”. Bu yerda sanʼatkorga xalqning xizmatkori 

sifatida qaraladi, yaʼni u oʻz ijodi orqali xalq ruhiyatini ifodalovchi shaxs sifatida talqin etiladi. 

Sanʼatga oid aforizmlarning tarjimasi jarayonida koʻp hollarda lingvokultural tafovutlar 

yuzaga chiqadi. Masalan, «Art washes away from the soul the dust of everyday life» (Pablo 

Picasso) tarjimasi oʻzbek tiliga quyidagicha tarjima qilinishi mumkin: 

“Sanʼat ruhdagi hayot changini yuvib tashlaydi.” 

Ammo oʻzbek madaniyatida “ruh” tushunchasi koʻproq diniy yoki maʼnaviy kontekstda 

ishlatilgani bois, bu ibora oʻzbek tilida sal boshqacha, ehtimol, “Sanʼat insonni dunyo 

tashvishlaridan poklaydi” tarzida ifodalanishi mumkin [3]. 

Xulosa. Sanʼatga oid aforizmlar til va madaniyatning tutashgan nuqtasida joylashgan 

muhim til birliklaridir. Ular orqali milliy va universal qadriyatlar, estetik tasavvurlar, sanʼatkor 

shaxsiyatiga boʻlgan qarashlar namoyon boʻladi. Lingvokultural tahlil bu aforizmlarni 

chuqurroq tushunishga, ularning orqasida yotgan madaniy, ijtimoiy va psixologik omillarni 

aniqlashga imkon beradi. Sanʼatga oid aforizmlar xalqning sanʼatga boʻlgan qarashlarini, estetik 

mezonlarini, goʻzallik va haqiqat haqidagi tasavvurlarini ixcham, ammo mazmunli shaklda 

ifodalaydi. Har bir aforizmda tarixiy-madaniy kontekst yashiringan boʻlib, u tahlil 

qilinayotganda muayyan xalqning tafakkuri, qadriyatlari, estetik didi va hayotiy falsafasi bilan 

yuzlashamiz. 

Mazkur tadqiqot davomida aniqlanishicha, oʻzbek va ingliz aforizmlarida sanʼatning 

jamiyatdagi oʻrni, sanʼatkorning masʼuliyati, estetik qadriyatlarning mazmuni oʻziga xos tarzda 

yoritilgan boʻlsa-da, bu mazmunlarning chuqur ildizlarida umumiy, universal gʻoyalar 

mujassam. Bu esa sanʼatning oʻzi kabi, unga oid aforizmlarni ham xalqaro darajada oʻqilishi va 

anglanishini taʼminlaydi. Shuningdek, aforizmlarning tarjimasi jarayonida lingvokultural 

tafovutlar yuzaga chiqishi mumkinligi aniqlanib, bu tafovutlar sanʼat haqidagi tasavvurlar va 

estetik mezonlarning har bir millatda qanday shakllanishini aks ettiradi.  

Til bu yerda oddiy vosita emas, balki madaniyat va tafakkurning ifoda shaklidir. 

Tadqiqot shuni koʻrsatdiki, sanʼatga oid aforizmlar nafaqat badiiy-estetik tajribaning mahsuli, 

balki jamiyatning maʼnaviy holatini, intellektual rivojlanish darajasini, hatto axloqiy 

pozitsiyasini ham ifoda etadi. Ular orqali biz sanʼatning jamiyatda qanday oʻrin tutishini, uning 

tarbiyaviy, estetik, ijtimoiy va maʼnaviy funksiyalarini aniqlay olamiz. Kelgusida ushbu mavzuni 

yanada chuqurlashtirib, boshqa tillar va madaniyatlar asosida solishtirma tahlil olib borish, 

shuningdek, aforizmlarning sanʼat turlari (adabiyot, musiqiy sanʼat, tasviriy sanʼat, teatr) bilan 

bogʻliqligini oʻrganish dolzarb boʻlib qoladi. Bu esa lingvokultural tadqiqotlarni yangi bosqichga 

olib chiqadi va til, sanʼat hamda madaniyat oʻrtasidagi uzviy aloqalarni yanada 

ravshanlashtiradi. 

